
EXPEDIENTE: 2026/00044237T
PROCEDEMENTO: Xestión de subvencións nominativas

PROPOSTA DE CONVENIO ENTRE O CONCELLO DE SANTIAGO DE COMPOSTELA E 
ASOCIACIÓN EM-REDE. REDE DE INICIATIVAS EMPRESARIAIS DE SANTIAGO E 

COMARCA PARA O DESENVOLVEMENTO DUN PROGRAMA DE REACTIVACIÓN DAS 
COMPRAS MEDIANTE A ENTREGA DE BONOS DE APARCADOIRO— ANUALIDADE 

2026

Santiago de Compostela, na data da sinatura dixital.

REUNIDOS

Dunha parte, Dna. María Rozas Pérez, como concelleira de Comercio, en virtude da delegación conferida 
por Decreto da Alcaldía de 17/06/2023 e de acordo co establecido no artigo 124 da Lei 7/1985, do 2 de 
abril, reguladora das bases do réxime local, con CIF P1507900G e domicilio social na Praza do Obradoiro, 
s/n, 15705 de Santiago de Compostela.

E doutra, D.ª Eva López Fernández, con documento de identidade 46402796C, en calidade de presidenta 
da ASOCIACIÓN EM-REDE. REDE DE INICIATIVAS EMPRESARIAIS DE SANTIAGO E COMARCA, co NIF 
G70213830, inscrita no Rexistro da Xunta de Galicia co número 2011/015186, e con domicilio fiscal na Rúa 
Rodríguez Carracido núm. 9, baixo - 15702 Santiago de Compostela.

Ambas as dúas partes, no nome e representación que ostentan e coa capacidade legal para este acto,

EXPOÑEN

I. Que este convenio regularase polo disposto na Lei 40/2015, de 1 de outubro, de réxime xurídico do 
sector público; na Lei 38/2003, de 17 de novembro, xeral de subvencións; no Real Decreto 887/2006, de 
21 de xullo, polo que se aproba o seu regulamento; e polo regulado na Lei 9/2007, do 13 de xuño, de 
subvencións de Galicia.

II. Que o Concello de Santiago de Compostela colabora, desde o ano 2004, coas asociacións comerciais da 
cidade, na dinamización comercial e o apoio ao comercio de proximidade a través de programas e 
mecanismos diversos: formación, liñas de axuda en réxime de concorrencia competitiva, convenios 
específicos, etc. Segundo o establecido no artigo 3 puntos a) e b) da Lei 5/2014, do 27 de maio, de 
medidas urxentes derivadas da entrada en vigor da Lei 27/2013, do 27 de decembro, de racionalización e 
sustentabilidade da administración local, non se entenderá como exercicio de novas competencias a 
continuidade na prestación dos servizos xa establecidos nin a continuidade da actividade de fomento xa 
establecida en exercicios anteriores; polo tanto a continuidade destas liñas de axudas e actuación non 
poden ser consideradas exercicio de novas competencias.



III. O programa de bonos de aparcadoiro púxose en marcha no ano 2020 como ferramenta de fomento 
das compras no comercio local, acadando un gran éxito. Á vista dos bos resultados obtidos, mantívose de 
forma ininterrompida nos anos seguintes (2021, 2022, 2023, 2024 e 2025), consolidándose como unha 
actuación estable do Concello de apoio ao comercio de proximidade, e plantéxase novamente nesta 
anualidade 2026. O programa articúlase mediante a formalización de convenios de colaboración coas 
asociacións de comerciantes da cidade. A facilidade no aparcamento actúa como un forte incentivo de 
atracción ás principais zonas comerciais urbanas, fomentando así o ocio e o consumo dentro da propia 
cidade. As asociacións canalizarán as peticións do comercio local, asociado e non asociado, para acceder a 
bonos de aparcadoiro que estes entregarán á súa clientela polas compras realizadas. O programa 
persegue a dinamización do comercio local, pola achega importante de recursos que reciben, á vez que 
estes fidelizan á súa clientela.

IV. A achega do Concello precisa para a execución deste programa de reactivación das compras mediante 
a entrega de bonos de aparcadoiro realízase con fondos propios do Concello de Santiago de Compostela, 
non comprometendo a súa sustentabilidade financeira.

V. Son os convenios o instrumento habitual para canalizar as subvencións nominativas previstas, segundo 
se establece especificamente nos artigos 47.2.c) e 48.7 da Lei 40/2015, do 1 de outubro, de réxime 
xurídico do sector público, no artigo 28 da Lei 38/2003, de 17 de novembro, xeral de subvencións e no 
artigo 26 da Lei 9/2007, de 13 de xuño, de subvencións de Galicia, así como, de forma específica, na Base 
31ª das Bases de Execución do Orzamento municipal para a anualidade 2026.

E, polo que as partes

MANIFESTAN

I. Que a ASOCIACIÓN EM-REDE. REDE DE INICIATIVAS EMPRESARIAIS DE SANTIAGO E COMARCA, co NIF 
G70213830, está inscrita no Rexistro da Xunta de Galicia co número 2011/015186 con personalidade 
xurídica e plena capacidade de obrar para o cumprimento dos seus fins.

II. Que o Concello de Santiago de Compostela ten nestes momentos un obxectivo clave, que é o impulso e 
reforzo económico do comercio local, a través da achega de recursos que lles permitan ser máis 
competitivos, así como atender a unha das principais demandas do sector, cal é aliviar as dificultades de 
aparcamento nas áreas urbanas comerciais da cidade.

III. Que é interese das institucións comparecentes impulsar ao sector, incentivar as compras e ofrecer 
facilidades de aparcamento coma instrumento clave de atracción ás zonas comerciais urbanas.

IV. Que a ASOCIACIÓN EM-REDE. REDE DE INICIATIVAS EMPRESARIAIS DE SANTIAGO E COMARCA dispón 
de competencia, metodoloxía, equipo técnico e materiais necesarios para desenvolver, no marco das súas 
actividades, e dar resposta ás necesidades de mellora da mobilidade e acceso ás zonas comerciais.

V. Que o Concello de Santiago de Compostela considera importante establecer acordos de colaboración 
con todas as asociacións de comerciantes da cidade, e en concreto, coa ASOCIACIÓN EM-REDE. REDE DE 
INICIATIVAS EMPRESARIAIS DE SANTIAGO E COMARCA, co fin de garantir a prestación dos seus servizos a 
todo o comercio de Santiago de Compostela, considerando que é positivo para a promoción da actividade 
comercial na cidade. En consecuencia,



CONVEÑEN

PRIMEIRA.- Finalidade do convenio de colaboración.

O obxecto desta colaboración é o desenvolvemento dun programa de reactivación das compras mediante 
a entrega de bonos de aparcadoiro. Para elo, a ASOCIACIÓN EM-REDE. REDE DE INICIATIVAS 
EMPRESARIAIS DE SANTIAGO E COMARCA distribuirá entre os establecementos comerciais que o soliciten, 
asociados e non asociados a dita entidade, bonos de aparcadoiro dos aparcamentos da cidade cos que se 
chegue a acordo.

SEGUNDA.- Vixencia do convenio.

O prazo de vixencia deste convenio é desde o 1 de xaneiro ata o 31 de decembro de 2026.

TERCEIRA.- Contía da axuda.

Para a colaboración na realización do programa obxecto deste convenio, o Concello de Santiago de 
Compostela achegará á ASOCIACIÓN EM-REDE. REDE DE INICIATIVAS EMPRESARIAIS DE SANTIAGO E 
COMARCA a cantidade de catro mil euros (4.000€) con cargo á aplicación orzamentaria 020 43100 
4890002.

CUARTA.- Gastos subvencionables.

Considéranse gastos subvencionables os seguintes gastos derivados estritamente do desenvolvemento do 
programa obxecto deste convenio, realizados e efectivamente pagados entre o 1 de xaneiro e o 31 de 
outubro de 2026:

● A compra dos bonos de aparcadoiro procedentes dos distintos aparcamentos da cidade. As 
facturas ou documentos xustificativos desta compra deberán indicar expresamente, para cada 
tipo de vale ou bono adquirido, o seu prezo unitario e a duración ou denominación exacta do 
servizo ao que dá dereito (p. ex. “vale de aparcadoiro de 1 hora”), sen que se admitan 
denominacións xenéricas ou ambiguas que non permitan identificar inequivocamente o produto 
facturado.

● Comisións bancarias derivadas da formalización de operacións de crédito realizadas pola entidade 
beneficiaria, cando resulten estritamente necesarias para dispoñer da liquidez precisa para a 
compra anticipada dos bonos de aparcadoiro obxecto deste convenio, ata un límite do 5% da 
contía da axuda prevista na cláusula terceira deste convenio. A entidade beneficiaria deberá 
acreditar documentalmente, xunto coa factura da comisión, a necesidade e vinculación directa da 
operación de crédito co desenvolvemento do programa obxecto deste convenio.

QUINTA.- Xustificación do convenio e forma de pagamento.

1. Respecto da forma de pagamento, estarase ao disposto nas Bases de Execución do Orzamento 
municipal para o ano 2026. Igualmente serán de aplicación o disposto na Lei 38/2003, do 17 de 
novembro, xeral de subvencións (BOE núm. 276, do 18 de novembro); o Real Decreto 887/2006, do 21 de 
xullo, polo que se aproba o seu Regulamento (BOE núm. 176, do 25 de xullo); e a Lei 9/2007, do 13 de 
xuño, de subvencións de Galicia (DOG núm. 121, do 25 de xuño).



2. O pago realizarase previa xustificación dos gastos realizados e do cumprimento da finalidade para a que 
é concedida a axuda, así como da aplicación dos fondos destinados para o efecto.

3. Unha vez xustificada a subvención, o órgano competente, antes de proceder ao seu pagamento, poderá 
realizar as actuacións de comprobación oportunas para verificar o cumprimento do programa 
subvencionado.

4. Procederá a minoración do importe da subvención concedida cando o orzamento executado teña un 
custo inferior ao inicialmente previsto, e sempre que esta minoración non supoña unha realización 
deficiente do programa subvencionado. Considérase que a realización é deficiente, dando lugar á 
revogación da totalidade da subvención concedida, cando o importe xustificado non alcance alomenos o 
60% da contía da subvención outorgada.

5. A data límite de xustificación é o 10 de novembro de 2026, límite xeral fixado na Base 31ª.6 das Bases 
de Execución do Orzamento 2026, e en todo caso dentro do prazo de vixencia do convenio establecido na 
cláusula segunda. Para iso, a persoa beneficiaria deberá presentar a seguinte documentación:

● Memoria de execución do programa obxecto da subvención, que deberá recoller, como mínimo, 
descrición das actuacións desenvoltas, valoración do cumprimento dos obxectivos, valoración 
global da actividade e do seu impacto en relación cos resultados previstos, publicidade e 
divulgación que se realizou, número de persoas participantes ou beneficiarias e número de bonos 
de aparcadoiro entregados na súa totalidade e por persoa beneficiaria.

● Anexo I. Declaración responsable asinada pola persoa representante legal da entidade de ter 
cumprido o obxecto do convenio.

● Anexo II. Declaración responsable do conxunto de todas as subvencións ou axudas solicitadas, 
concedidas ou percibidas doutros axentes para a mesma finalidade. En ningún caso a contía da 
subvención, só ou en concorrencia con outras subvencións, axudas doutras administracións, 
entes públicos ou privados, poderá superar a totalidade do custo do programa.

● Anexo III. Relación detallada, desagregada por conceptos, das facturas ou documentos 
xustificativos do desenvolvemento do programa obxecto de convenio, asinada pola persoa 
representante legal da entidade beneficiaria.

● Facturas ou documentos substitutivos nos casos previstos no Real Decreto 1496/2003 polo que se 
aproba o Regulamento polo que se regulan as obrigas de facturación, que acrediten a realización 
dos gastos, en relación nominativa, agrupados por accións realizadas, segundo corresponda. Ás 
facturas deberán xuntárselles os documentos acreditativos do seu pagamento.

A acreditación do pagamento realizarase por algunha das seguintes formas: preferentemente 
mediante transferencia bancaria, con copia do resgardo do seu cargo (no concepto da 
transferencia debe figurar o número da factura ou, cando menos, a descrición do servizo 
realizado); ou mediante cheque, acompañando unha copia do cheque asinado xunto co extracto 
bancario do cargo en conta correspondente.

● Certificados de estar ao corrente nos pagamentos coa Seguridade Social, a Axencia Estatal da 
Administración Tributaria e a Xunta de Galicia. Comprobarase de oficio que a persoa solicitante 
está tamén ao corrente co Concello de Santiago de Compostela.



● Tarxeta do número de identificación fiscal e certificado de titularidade da conta bancaria na que 
facer o ingreso.

● Anexo IV. Declaración responsable asinada pola persoa representante legal de ter dado a 
adecuada información e publicidade do carácter público do financiamento do programa obxecto 
de convenio, acompañada da documentación gráfica (fotografías, fotocopias, captura de 
pantallas...) que así o acredite.

6. Se a entidade beneficiaria obtivese subvencións doutras entidades públicas ou privadas que, xunto coa 
concedida polo Concello, superara o total do custo da actividade, a axuda municipal minorarase e 
procederá o reintegro do exceso obtido sobre o custo da actividade subvencionada, así como o interese 
de demora correspondente.

7. Non poderá realizarse o pagamento da subvención en tanto a beneficiaria non estea ao corrente no 
cumprimento das obrigas tributarias e coa Seguridade Social. Asemade, porá a disposición do Concello de 
Santiago de Compostela cantos datos lle sexan requiridos respecto do desenvolvemento do programa 
obxecto de convenio.

8. Se a xustificación fose incorrecta ou incompleta, requirirase á entidade para que corrixa os erros ou 
defectos observados e achegue os documentos solicitados no prazo de dez días hábiles, advertíndolle 
que, de non facelo, se procederá, logo de resolución, de ser o caso, ao reintegro da contía percibida e á 
esixencia dos xuros de demora.

SEXTA.- Obrigas da entidade beneficiaria.

Son obrigas das entidades beneficiarias as establecidas no artigo 14 da Lei 38/2003, do 17 de novembro, 
xeral de subvencións, no Real Decreto 887/2006, do 21 de xullo, polo que se aproba o seu Regulamento; 
na Lei 9/2007, do 13 de xuño, de subvencións de Galicia; así como as establecidas nas Bases Reguladoras 
das subvencións aprobadas polo Concello ou, no seu caso, polo disposto para o efecto neste convenio e, 
en todo caso:

a) Cumprir o obxecto do convenio, realizando as actividades que fundamentan a concesión da 
subvención.

b) Xustificar ante o Concello de Santiago de Compostela o cumprimento dos requisitos e 
condicións, así como a realización da actividade e o cumprimento da finalidade que determina a 
concesión.

c) Someterse ás actuacións de comprobación que poida efectuar o Concello de Santiago de 
Compostela, así coma calquera outras de comprobación e control financeiro que poidan realizar 
os órganos de control competentes, achegando canta información lles sexa requirida no exercicio 
das actuacións anteriores.

d) Comunicarlle ao Concello de Santiago de Compostela a obtención doutras subvencións, axudas, 
ingresos ou recursos que financien as actividades subvencionadas por este convenio, tan pronto 
como se coñeza pola entidade beneficiaria e, en todo caso, con anterioridade á xustificación da 
aplicación dada aos fondos percibidos.

e) Acreditar, con anterioridade á proposta de resolución de concesión, que se atopa ao corrente no 
cumprimento das súas obrigas tributarias e coa Seguridade Social.



f) Dispoñer dos libros contables, rexistros dilixenciados e demais documentos debidamente 
auditados nos termos esixidos pola lexislación mercantil e sectorial aplicable en cada caso, así 
coma cantos estados contables e rexistros específicos sexan esixidos para garantir o axeitado 
exercicio das facultades de comprobación e control.

g) Conservar os documentos xustificativos da aplicación dos fondos recibidos, en tanto poidan ser 
obxecto das facultades de comprobación e control.

h) Dar a adecuada publicidade do carácter público do financiamento dos programas e actividades 
obxecto do presente convenio, facendo constar de maneira expresa a colaboración do Concello 
de Santiago de Compostela, tal e como se dispón na cláusula sétima.

i) Proceder ao reintegro dos fondos percibidos de acordo co disposto no artigo 40.1 da Lei 38/2003, 
xeral de subvencións e, en todo caso, nos supostos contemplados no artigo 37 da devandita Lei.

j) Producirase a perda do dereito ao cobramento total ou parcial da subvención no suposto de falta 
de xustificación ou de concorrencia dalgunha das causas previstas no artigo 37 da Lei 38/2003, do 
17 de novembro, xeral de subvencións, e de conformidade co artigo 89 do Real Decreto 
887/2006, do 21 de xullo.

SÉTIMA.- Publicidade e información.

As entidades beneficiarias deberán dar a adecuada publicidade do carácter público do financiamento en 
todas as actuacións que deriven da execución do proxecto, en cumprimento do artigo 15.3º da Lei 
9/2007, do 13 de xuño, de subvencións de Galicia e do artigo 31 do Real Decreto 887/2006, do 21 de 
xullo, polo que se aproba o Regulamento da Lei 38/2003, do 17 de novembro, xeral de subvencións. En 
concreto, deberán facer constar, na súa publicidade ou na información que xeren en relación co proxecto 
subvencionado, o financiamento público con fondos do Concello de Santiago de Compostela.

OITAVA.- Protección de datos.

As actuacións en materia de cesión de datos de carácter persoal axustaranse ao disposto na Lei Orgánica 
3/2018, de 5 de decembro, de Protección de Datos Persoais e garantía dos dereitos dixitais e demais 
normativa de desenvolvemento. O Concello de Santiago de Compostela velará polos datos de carácter 
persoal que serán obxecto de tratamento, coa finalidade estrita de xestión e tramitación dos expedientes 
correspondentes; os datos non serán obxecto de cesión a terceiras persoas, sen prexuízo das 
comunicacións esixidas por disposicións legais e regulamentarias. Recoñécense os dereitos de acceso, 
cancelación, rectificación e oposición, exercitables mediante escrito dirixido ao Excmo. Concello de 
Santiago, Rúa Presidente Salvador Allende 4 baixo, 15705 Santiago de Compostela.

NOVENA.- Avaliación e interpretación.

Para a interpretación de cantas dúbidas xurdan na aplicación do convenio créase unha comisión mixta, 
integrada por persoal técnico do Concello e da Entidade, designado para o efecto por cada institución, 
que velará polo cumprimento dos obxectivos fixados. A falta de consenso, a controversia será resolta pola 
Xunta de Goberno Local, cuxa resolución porá fin á vía administrativa.

DÉCIMA.- Causas de resolución.



Son causas de resolución do presente convenio, e procederá, se é o caso, o reintegro total ou parcial da 
axuda percibida e os xuros de demora correspondentes desde o momento do seu pagamento, as 
seguintes: 1) Incumprimento de calquera das cláusulas establecidas no presente convenio. 2) A aplicación 
total ou parcial dos fondos outorgados no convenio para fins distintos dos que motivaron a súa concesión. 
3) A falta de xustificación do emprego das cantidades recibidas. 4) Os demais supostos previstos nos 
artigos 36 e 37 da Lei 38/2003, do 17 de novembro, xeral de subvencións.

DÉCIMO PRIMEIRA.- Incumprimento, reintegros e sancións.

1. O incumprimento das obrigas contidas neste convenio, nas Bases de Execución Orzamentaria do 
Concello de Santiago para o ano 2026, ou demais normativa aplicable, así como das condicións que, se é o 
caso, se establezan na resolución de concesión, dará lugar á obriga de devolver total ou parcialmente a 
subvención percibida, así como os xuros de demora correspondentes. Para facer efectiva a devolución, 
tramitarase o oportuno procedemento de reintegro, axustado ao previsto no Título II da Lei 9/2007, do 13 
de xuño, de subvencións de Galicia, e na súa normativa de desenvolvemento.

2. Á entidade beneficiaria seralle de aplicación o réxime de infraccións e sancións previsto no Título IV da 
Lei 9/2007, do 13 de xuño, de subvencións de Galicia, e na súa normativa de desenvolvemento.

DÉCIMO SEGUNDA.- Responsabilidade.

A organización e materialización do programa obxecto deste convenio será responsabilidade exclusiva da 
entidade beneficiaria. A actuación do Concello de Santiago de Compostela quedará limitada ao seu 
outorgamento e a garantir o cumprimento da normativa en materia de axudas públicas.

DÉCIMO TERCEIRA.- Inexistencia de relación laboral.

O asinamento do convenio non supón relación laboral, contractual nin de ningún tipo entre as persoas 
profesionais que vaian desenvolver as actividades e o Concello de Santiago de Compostela, polo que estas 
non poderán esixir responsabilidade ningunha —directa nin subsidiaria— polos actos ou feitos acaecidos 
no funcionamento do devandito servizo.

DÉCIMO CUARTA.- Carácter do convenio.

Este convenio ten carácter administrativo, rexéndose os seus efectos polas cláusulas establecidas nel e, 
no non previsto, seralle de aplicación o disposto na Lei 40/2015, do 1 de outubro, de Réxime Xurídico do 
Sector Público; a Lei 38/2003, do 17 de novembro, Xeral de Subvencións e o seu Regulamento; na Lei 
9/2007, de subvencións de Galicia; e na lexislación de réxime local aplicable ao caso. As resolucións 
ditadas ao abeiro deste convenio poñerán fin á vía administrativa e serán recorribles mediante recurso 
potestativo de reposición ou directamente ante a xurisdición contencioso-administrativa.

E en proba da conformidade cos termos do presente convenio, as partes asínano e rubrícano no lugar e 
na data indicados na cabeceira.

___________________________
María Rozas Pérez
Concelleira de Comercio 



___________________________
D.ª Eva López Fernández
Presidente da Asociación EM-REDE. REDE DE INICIATIVAS EMPRESARIAIS DE SANTIAGO E COMARCA 



ANEXO I. DECLARACIÓN RESPONSABLE CUMPRIMENTO OBXECTO DO CONVENIO

DATOS DA ENTIDADE: Razón social / CIF / Enderezo / Localidade / Teléfono / Correo electrónico. E na súa 
representación: Nome e apelidos / DI / En calidade de.

DECLARO que a asociación ___________________________________________ ten cumprido co obxecto 
do convenio asinado co Concello de Santiago de Compostela no ano 2026, para o desenvolvemento do 
programa, de conformidade coas súas cláusulas.

En cumprimento do disposto na Lei Orgánica 3/2018, de 5 de decembro, de protección de datos persoais 
e garantía dos dereitos dixitais, infórmase de que os datos persoais recollidos neste convenio e nos seus 
anexos se incorporarán a un ficheiro para o seu tratamento, coa finalidade da xestión deste 
procedemento.

LEXISLACIÓN APLICABLE: Orzamento xeral do Concello de Santiago de Compostela e Bases de Execución 
do Orzamento para o ano 2026. Lei 38/2003, do 17 de novembro, xeral de subvencións; Real Decreto 
887/2006, do 21 de xullo; Lei 9/2007, do 13 de xuño, de subvencións de Galicia.

Sinatura da persoa representante. Lugar e data: ......................................, ........... de ...................... de 
2026.

ANEXO II. DECLARACIÓN DO CONXUNTO DE TODAS AS AXUDAS SOLICITADAS, CONCEDIDAS OU 
PERCIBIDAS PARA A MESMA FINALIDADE

DATOS DA ENTIDADE (mesmo formato ca no Anexo I).

DECLARO que o conxunto das axudas solicitadas, concedidas e/ou percibidas para o programa de 
reactivación das compras mediante a entrega de bonos de aparcadoiro obxecto do convenio de 
colaboración asinado co Concello de Santiago de Compostela para o ano 2026, procedentes das distintas 
administracións públicas ou doutros entes públicos ou privados, nacionais ou internacionais, son as 
seguintes: [ ] Ningunha outra axuda ou subvención. [ ] Outras axudas ou subvencións (detallar concepto, 
S/C/P, importe, %, administración concedente).

Sinatura da persoa representante. Lugar e data: ......................................, ........... de ...................... de 
2026.

ANEXO III. RELACIÓN DE FACTURAS/DOCUMENTOS QUE SE PRESENTAN PARA A XUSTIFICACIÓN

DATOS DA ENTIDADE (mesmo formato ca no Anexo I).

DECLARO que a relación de FACTURAS que se presentan para a xustificación do convenio asinado co 
Concello de Santiago de Compostela para a realización do programa de reactivación das compras 
mediante a entrega de bonos de aparcadoiro do ano 2026 son as detalladas na táboa achegada 
(concepto, núm. de factura, data de expedición, obrigado/a a expedir factura e o seu NIF, destinatario/a 
da operación, data de pagamento, forma de pago, importe).

(Lémbrese: por acordo desta anualidade, cada liña de factura debe especificar o prezo unitario e a 
duración/denominación exacta do vale (cláusula cuarta do convenio) — non se admitirán as facturas que só indiquen 
“vales aparcadoiro” sen máis detalle.)



Sinatura da persoa representante. Lugar e data: ......................................, ........... de ...................... de 
2026.

ANEXO IV. DECLARACIÓN RESPONSABLE SOBRE PUBLICIDADE RESPECTO DO CARÁCTER PÚBLICO 
DO FINANCIAMENTO DO PROGRAMA

DATOS DA ENTIDADE (mesmo formato ca no Anexo I).

DECLARO ter dado a adecuada publicidade do carácter público do financiamento do programa de 
reactivación das compras mediante a entrega de bonos de aparcadoiro obxecto do convenio, asinado co 
Concello de Santiago no ano 2026, de conformidade co establecido na cláusula sétima do convenio. 
Achéganse como soportes documentais (carteis, folletos, capturas de pantalla, fotografías ou outra 
documentación ad hoc) os seguintes: _______________________________.

Sinatura da persoa representante. Lugar e data: ......................................, ........... de ...................... de 
2026.

ANEXO V. XUSTIFICACIÓN DE SUBVENCIÓNS (certificación de liquidación de ingresos e gastos)

D./Dna. ______________________, como representante legal de: Entidade beneficiaria / CIF.

CERTIFICO: 1º.- Que o programa para o que se concedeu a subvención (Programa de reactivación das 
compras mediante a entrega de bonos de aparcadoiro; convocatoria, datas de realización, importe da 
actividade, importe da subvención concedida) foi realizado na súa totalidade. 2º.- Relación de facturas 
(núm., concepto, importe, data de pago) e importe total da actividade subvencionada. 3º.- Subvencións 
doutras entidades para a mesma actividade. 4º.- Ingresos xerados pola actividade. 5º.- Financiamento dos 
restantes gastos. 6º.- Da liquidación de ingresos e gastos derívase que, respecto do programa realizado, 
cúmprese o disposto no artigo 31.1 da LXS: o importe dos ingresos e subvencións concedidas non supera 
o importe total dos gastos devengados, sendo destinadas todas as achegas á actividade subvencionada.

O que asino en ____________________, a data de ____________________.



 
Concello de Santiago de Compostela  sede.santiagodecompostela.gal
Praza Obradoiro (do), 1, 15705 Santiago de Compostela. 
Tlfno.: (+34) 981 542 300. 
Pode verificar a autenticidade deste documento en sede.santiagodecompostela.gal - Código seguro de verificación: 
16337541530236436154

